
Brollach ón Aire 

 

 

 

 

Leagtar leis an Acht um Thús Áite do Leanaí, 2015, roinnt oibleagáidí reachtúla ar ghrúpaí 

sonracha gairmithe, agus ar eagraíochtaí go háirithe, a sholáthraíonn seirbhísí do leanaí.  Is cúis 

áthais dom Plean Forfheidhmithe Earnála nuashonraithe a fhoilsiú do mo Roinn de réir alt 27 den 

Acht. 

Leagtar amach sa Phlean Forfheidhmithe Earnála seo na bearta coimircithe atá á ndéanamh ag 

mo Roinn i ndáil leis na seirbhísí iomchuí a sholáthraímid do leanaí. Áirítear leis freisin faisnéis 

faoin teagmháil a dhéanaimid le gníomhaireachtaí nó comhlachtaí eile a gcistíonn mo roinn iad 

agus a sholáthraíonn seirbhísí iomchuí do leanaí.  

Tá mise agus an roinn tiomanta d’fholláine gach linbh agus duine óig lena n-oibrímid a choimirciú, 

agus sinn ag féachaint le bearta cosanta leanaí a fhorfheidhmiú de réir an chaighdeáin is airde i 

mo roinn agus sna comhlachtaí agus na gníomhaireachtaí atá faoinár gcoimirce. Soláthraítear sa 

Phlean Forfheidhmithe Earnála seo an creat chun é sin a dhéanamh. 

 

 

 

 

Eamon Ryan TD 

An tAire Iompair 

Cúlra 

Ceanglaítear leis an Acht um Thús Áite do Leanaí, 2015, ar gach Aire den Rialtas Plean 

Forfheidhmithe Earnála a ullmhú agus a fhoilsiú agus é a athbhreithniú go tráthrialta. 

Ullmhaíodh an Plean seo de réir alt 27 den Acht agus leagtar amach ann na bearta coimircithe atá 

á ndéanamh ag an Roinn Iompair i leith seirbhísí iomchuí do leanaí. Tá seirbhísí iomchuí sonraithe 

i Sceideal 1 a ghabhann leis an Acht.  

Tá na nithe seo a leanas sa Phlean seo: 

• tuairisc ar na seirbhísí iomchuí a sholáthraíonn an Roinn; 

• breac-chuntas ar na bearta atá á ndéanamh chun comhlíonadh an Achta agus na Treorach dar 

teideal ‘Tús Áite do Leanaí Treoir Náisiúnta um Chosaint agus Leas Leanaí’ (an Treoir) a 

chomhlíonadh; 

• na bearta atá á ndéanamh chun comhlíonadh an Achta agus na Treorach a chur chun cinn 

agus a athbhreithniú agus chun tuairisc a thabhairt air; agus 

• na sásraí faireacháin agus athbhreithniúcháin atá i bhfeidhm i leith an Phlean. 

 

Misean agus Spriocanna na Roinne Iompair 

Is roinn rialtais láir í an Roinn Iompair, a fhreastalaíonn ar Rialtas na hÉireann agus ar mhuintir na 

hÉireann. Is é an misean atá againn córas iompair atá inrochtana, éifeachtúil, sábháilte agus 

inbhuanaithe a sholáthar, ar córas é lena dtacaítear le pobail, le teaghlaigh agus le gnólachtaí.   

Is iad seo na spriocanna ardleibhéil atá againn:  

Nascacht: Na naisc iompair idir teaghlaigh, pobail agus gnólachtaí ar oileán na hÉireann a 

chothabháil agus a fhorbairt agus ár nascacht idirnáisiúnta a chinntiú, rud ar gné lárnach dár 

ngeilleagar méadaitheach é. 

Aeráid agus Inbhuanaitheacht: A chinntiú go bhfuil ár modhanna iompair inbhuanaithe ó thaobh 

an chomhshaoil de agus ó thaobh cúrsaí eacnamaíocha agus sóisialta de 

Sábháilteacht, Slándáil agus Inrochtaineacht: Sábháilteacht, slándáil agus inrochtaineacht do 

chách a chur i gcroílár ár mbeartas iompair. 

Rialáil Éifeachtach: Athruithe a réamh-mheas agus creataí rialála atá oiriúnach don fheidhm, atá 

oiriúnaithe don todhchaí agus lena gcinntítear na caighdeáin is airde a chruthú. 

Teagmháil leis an bPobal: Éisteacht leis an bpobal, comhionannas agus cearta an duine a chosaint 

agus leas a bhaint as dul chun cinn teicneolaíochta chun seirbhísí a fheabhsú. 

Sármhaitheas agus Nuálaíocht Eagraíochtúil: Obair chun freastal ar an bpobal agus ar ionadaithe 

tofa ar an tslí is fearr, agus sinn ag nuáil agus ag feabhsú i gcónaí. 

Is féidir tuilleadh faisnéise faoin misean agus faoin ról atá againn a fháil sa Ráiteas Straitéise 

uainn.  

Seirbhísí iomchuí a sholáthraíonn an Roinn 
 
Soláthraítear i Sceideal 1 a ghabhann leis an Acht liosta ‘oibre nó gníomhaíochtaí’ arb ionann iad 

agus seirbhís iomchuí do leanaí. Soláthraíonn an Roinn dhá sheirbhís iomchuí den sórt sin: 

• Clár Socrúcháin na hIdirbhliana, ar seirbhís iomchuí é, mar atá sonraithe i Sceideal 1, cuid 5(a):  

aon obair nó aon ghníomhaíocht a bhfuil i gceist léi gníomhaíochtaí oideachais, 

taighde, oiliúna, cultúir, áineasa, fóillíochta, sóisialta nó fisiciúla a sholáthar do leanaí. 

• Seirbhís Cuardaigh agus Tarrthála Gharda Cósta na hÉireann, ar seirbhís iomchuí í, mar atá 

sonraithe i Sceideal 1, cuid 4:  

aon obair nó aon ghníomhaíocht a bhfuil i gceist léi cóireáil (lena n-áirítear measúnú 

ar féidir go ndéanfar cóireáil dá bhun), teiripe nó comhairleoireacht a sholáthar do 

leanbh. 

Déanann roinnt comhlachtaí seirbhísí iomchuí a sheoladh agus cistíonn an Roinn iad ina leith sin: 

• Tarrtháil Sléibhe Éireann 

• Báid Tarrthála Pobail Éireann 

• CHC Ireland 

Tagann na seirbhísí a sholáthraítear ina leith sin faoi réim Sceideal 1, Cuid 4:  

aon obair nó aon ghníomhaíocht a bhfuil i gceist léi cóireáil (lena n-áirítear measúnú 

ar féidir go ndéanfar cóireáil dá bhun), teiripe nó comhairleoireacht a sholáthar do 

leanbh. 

Gníomhaireachtaí agus Comhlachtaí Eile 

Chun an ról atá againn a chur i gcrích agus chun an misean agus na spriocanna straitéiseacha atá 

againn, mar atá tuairiscithe thuas, a bhaint amach, tá raon leathan feidhmeanna beartais, 

rialachais, rialála, sábháilteachta, infheistíochta, imscrúdaitheacha agus forfheidhmiúcháin ag an 

Roinn. Is iad gníomhaireachtaí agus comhlachtaí eile a thagann faoi fhreagracht na Roinne a 

chuireann cuid mhór de na feidhmeanna sin i gcrích. Tá liosta de na gníomhaireachtaí uile atá faoi 

choimirce na Roinne ar áireamh in Aguisín 1.     

Sa bhliain 2018, thug an Roinn fógra do na gníomhaireachtaí uile atá faoinár gcoimirce faoi 

thosach feidhme iomlán an Achta agus faoi oibleagáidí agus ceanglais an Achta agus na Treorach. 

Chuamar i dteagmháil le gníomhaireachtaí chun a chinntiú go mbeadh siad ar an eolas faoi na 

freagrachtaí agus na hoibleagáidí atá orthu faoin Acht agus faoin Treoir. Chuireamar in iúl freisin 

go meastar gurb é an dea-chleachtas beartais chosanta leanaí a bheith i bhfeidhm le haghaidh 

aon idirghníomhaithe a bheidh acu le leanaí. 

D’iarramar ar gach gníomhaireacht a chinntiú freisin go mbeidh aon eagraíocht nó aon 

https://www.gov.ie/en/publication/70e6d-statement-of-strategy-2021-2023/

chomhlacht a chisteoidh siad chun seirbhís iomchuí a sholáthar do leanaí ar an eolas faoi 

cheanglais an Achta agus na Treorach. Cé gur féidir go ndéanfaidh roinnt gníomhaireachtaí atá 

faoi choimirce na Roinne seirbhísí iomchuí a sholáthar do leanaí, gan cistiú a fháil uainn chun 

déanamh amhlaidh, chuireamar gach gníomhaireacht ar an eolas faoi na freagrachtaí agus na 

hoibleagáidí a eascraíonn as an Acht agus as an Treoir. Mar an gcéanna, is féidir nach mbeidh 

roinnt seirbhísí a sholáthraíonn gníomhaireachtaí sonraithe mar sheirbhísí iomchuí faoin Acht. Is 

féidir go mbeidh na seirbhísí sin inrochtana ag leanaí agus ag an bpobal i gcoitinne agus áirítear 

leo go príomha seirbhísí iompair phoiblí, seirbhísí aerfoirt agus seirbhísí calafoirt.  Cé nach 

seirbhísí iomchuí, mar atá sonraithe san Acht, iad na seirbhísí sin, chuamar i dteagmháil, agus 

leanfaimid le dul i dteagmháil, le gníomhaireachtaí maidir lena thábhachtaí atá sé go mbeadh 

bearta coimircithe leanaí i bhfeidhm do gach leanbh a fhaigheann rochtain ar a seirbhísí1.  

I dteannta na ngníomhaireachtaí atá faoinár gcoimirce, cistíonn an Roinn roinnt comhlachtaí eile 

freisin chun seirbhísí iomchuí a sholáthar. Tugadh fógra do gach comhlacht a sholáthraíonn 

seirbhísí iomchuí agus a gcistíonn an Roinn iad faoi oibleagáidí agus ceanglais an Achta agus na 

Treorach. 

Le linn dúinn an Plean Forfheidhmithe Earnála uainn a athbhreithniú, mheabhraíomar do gach 

gníomhaireacht agus do gach comhlacht cistithe na hoibleagáidí atá orthu faoin Acht um Thús 

Áite do Leanaí, 2015. 

Bearta chun comhlíonadh na Reachtaíochta agus na Treorach um Thús Áite do Leanaí a chinntiú  

Geallann an Roinn leanaí agus daoine óga a choinneáil sábháilte le linn dóibh rochtain a fháil ar ár 

gcuid seirbhísí nó ar na seirbhísí iomchuí sin a chistímid lena soláthar ag ár ngníomhaireachtaí nó 

ag comhlachtaí eile.  Rinneamar roinnt beart chun leanaí agus daoine óga a choinneáil sábháilte 

agus chun feasacht a chinntiú ar na hoibleagáidí faoin Acht agus faoin Treoir agus chun 

comhlíonadh na n-oibleagáidí sin a chinntiú. Tá na bearta sin leagtha amach thíos.  

Ráiteas um Choimirciú Leanaí 

Faoin Acht, ní mór d’eagraíochtaí a sholáthraíonn seirbhísí iomchuí do leanaí Ráiteas um 

Choimirciú Leanaí a fhorbairt. Tuairiscítear sa ráiteas sin na seirbhísí atá á soláthar agus na 

prionsabail agus na nósanna imeachta a gcloífear leo chun a chinntiú, a mhéid is indéanta, go 

bhfuil leanbh a bhaineann leas as na seirbhísí sin sábháilte ó dhíobháil2.  

Agus an Ráiteas um Choimirciú Leanaí uainn á ullmhú againn, agus in athbhreithnithe ina dhiaidh 

sin, shainaithníomar na seirbhísí uile a sholáthraíonn an Roinn agus a thagann faoin sainmhíniú ar 

 
 

1 Mar shampla, déanann Bus Éireann, gníomhaireacht atá faoi choimirce na Roinne, seirbhís iompair scoile a 
sholáthar don Roinn Oideachais faoi láthair agus cistíonn an Roinn é chun déanamh amhlaidh. Mar sin, ní mheastar 
gur seirbhís iomchuí don Roinn Iompair í an tseirbhís sin.  

 
2 Sainmhínítear “díobháil” i ndáil le leanbh mar a leanas san Acht: (a) leanbh a ionsaí, drochíde a thabhairt dó nó di nó 
faillí a dhéanamh ann nó inti ar mhodh a dhéanann difear tromchúiseach, nó ar dóigh dó difear tromchúiseach a 
dhéanamh, do shláinte, forbairt nó leas an linbh, nó (b) drochúsáid ghnéasach a bhaint as an leanbh. 

sheirbhísí iomchuí. Is iad seo na seirbhísí a sainaithníodh mar sheirbhísí iomchuí:  

• Clár Socrúcháin na hIdirbhliana 

• Seirbhís Cuardaigh agus Tarrthála Gharda Cósta na hÉireann 

Rinneadh scrúdú ar an riosca go ndéanfaí díobháil do leanaí nó daoine óga le linn dóibh leas a 

bhaint as na seirbhísí sin. Nuair ba ghá, nuashonraíomar ár gcuid prótacal agus nósanna imeachta 

chun aon rioscaí a sainaithníodh a mhaolú. Tá na rioscaí sin achoimrithe sa Ráiteas um Choimirciú 

Leanaí uainn, mar aon leis na nósanna imeachta atá i bhfeidhm chun iad a bhainistiú. Mar a 

cheanglaítear faoin Acht um Thús Áite do Leanaí, rinneadh athbhreithniú ar an Ráiteas um 

Choimirciú Leanaí. Is féidir an Ráiteas a fháil anseo nó ach é a iarraidh ón Roinn trí ghlao a chur ar 

(01) 670 7444 nó trí ríomhphost a sheoladh chuig childprotection@transport.gov.ie. 

Comhairle, faisnéis agus oiliúint do bhaill foirne 

Is féidir go n-idirghníomhóidh baill foirne na Roinne le leanaí agus daoine óga lasmuigh de na 

seirbhísí iomchuí atá sainaitheanta sa Ráiteas um Choimirciú Leanaí uainn freisin.  

Tá roinnt beartas i bhfeidhm ag an Roinn chun leanaí agus daoine óga a choimirciú le linn dóibh 

ár gcuid seirbhísí a rochtain. Áirítear leo sin Cód Cleachtais le haghaidh Cosaint agus Leas Daoine 

Óga agus Prótacal le haghaidh Freagairt d’Ábhair Imní Cosanta Leanaí: 

• leagtar amach sa Chód Cleachtais le haghaidh Cosaint agus Leas Daoine Óga an dea-

chleachtas do gach ball foirne agus iad ag idirghníomhú le leanaí agus daoine óga;   

• soláthraítear sa Phrótacal le haghaidh Freagairt d’Ábhair Imní Cosanta Leanaí treoir shoiléir 

do bhaill foirne na Roinne maidir le conas tuairisciú a dhéanamh, maidir le cé na daoine ar 

cheart dóibh tuairisciú agus maidir leis na himthosca inar cheart dóibh tuairisciú. 

Tuairisceofar ábhair imní do Tusla ar shlí chuí, de réir cheanglais an Achta. 

Déantar na beartais sin a athbhreithniú go tráthrialta agus a nuashonrú nuair is gá chun aird a 

thabhairt ar an Acht agus ar an Treoir. Cuirtear iad ar fáil do gach ball foirne. 

Spreagtar gach ball foirne páirt a ghlacadh san oiliúint ar líne a sholáthraítear tríd an gClár 

Ríomhfhoghlama dar teideal ‘Buntreoir do Thús Áite do Leanaí’ de chuid Tusla. Leagtar amach sa 

chlár sin na freagrachtaí coimircithe atá ar eagraíochtaí a oibríonn le leanaí, lena n-áirítear faisnéis 

faoi conas drochúsáid leanaí a aithint agus a thuairisciú.  

Bunaíodh leathanach tiomnaithe maidir le Cosaint agus Leas Leanaí ar shuíomh inlín na Roinne, 

áit a soláthraítear doiciméid iomchuí, treoir iomchuí agus naisc iomchuí chuig ábhair oiliúna. 

Leanfaimid le hábhair oiliúna chuí a shainaithint do bhaill foirne agus leis na hábhair sin a chur leis 

an leathanach inlín.  

Teagmháil le gníomhaireachtaí 

Sholáthair an Roinn faisnéis dár gcuid gníomhaireachtaí faoin Acht agus faoin Treoir, lenar áiríodh 

na nithe seo a leanas a scaipeadh:  

• Tús Áite do Leanaí: Treoir Náisiúnta um Chosaint agus Leas Leanaí 

https://www.gov.ie/en/organisation-information/8ba484-reporting-child-protection-concerns/
http://www.tusla.ie/uploads/content/Children_First_National_Guidance_2017.pdf

• Treoir maidir le hÁbhair Imní faoi Chosaint nó Leas Leanaí a Thuairisciú 

• Prionsabail Dea-Chleachtais d’Eagraíochtaí chun Cláir Oiliúna Tús Áite do Leanaí a Fhorbairt 

• Treoir maidir le Ráiteas um Chosaint Leanaí a Fhorbairt 

• An Clár Ríomhfhoghlama um Thús Áite do Leanaí  

Chuaigh an Roinn i dteagmháil, agus leanfaidh sí le dul i dteagmháil, le gníomhaireachtaí agus 

comhlachtaí eile a sholáthraíonn seirbhísí iomchuí maidir leis na beartais agus na nósanna 

imeachta a eascraíonn as an Acht agus as an Treoir.  

Rannpháirtíocht sa Ghrúpa Forfheidhmithe Idir-Rannach um Thús Áite do Leanaí 
 

Foráiltear le Cuid 4 den Acht don Ghrúpa Forfheidhmithe Idir-Rannach um Thús Áite do Leanaí a 

bhunú. Tá an Grúpa Forfheidhmithe ina fhóram trínar féidir le comhaltaí saincheisteanna leasa 

agus cosanta leanaí ar ábhar imní ginearálta iad nó a bhfuil gné thrasrannach nó thrasearnála acu 

a tharraingt anuas ar fud na n-earnálacha éagsúla.  

Tá an grúpa faoi chathaoirleacht ag an Roinn Leanaí, Comhionannais, Míchumais, Lánpháirtíochta 

agus Óige agus cuimsíonn a chomhaltas daoine ainmnithe ó gach Roinn Rialtais, mar aon le 

hionadaí ó Tusla, ón nGarda Síochána agus ó Fheidhmeannacht na Seirbhíse Sláinte. 

Is iad seo na feidhmeanna atá ag an nGrúpa Forfheidhmithe: 

• comhlíonadh a n-oibleagáidí faoin Acht ag Ranna Rialtais a chur chun cinn; 

• faireachán a dhéanamh ar an dóigh a bhforfheidhmíonn Ranna Rialtais na treoirlínte arna n-

eisiúint ag an Aire Leanaí, Comhionannais, Míchumais, Lánpháirtíochta agus Óige; 

• tacaíocht a sholáthar do Ranna Rialtais maidir le pleananna forfheidhmithe earnála a ullmhú 

agus a fhoilsiú; 

• cur chuige comhsheasmhach i leith pleananna forfheidhmithe earnála a ullmhú agus a fhoilsiú 

a chur chun cinn i measc Ranna Rialtais; 

• nuair a iarrfar air déanamh amhlaidh, tuairisc a thabhairt don Aire Leanaí, Comhionannais, 

Míchumais, Lánpháirtíochta agus Óige ar fhorfheidhmiú an Achta agus ar fhorfheidhmiú na 

dTreoirlínte arna n-eisiúint ag an Aire, agus 

• faisnéis nó comhairle a sholáthar, nó tograí a dhéanamh, don Aire Leanaí, Comhionannais, 

Míchumais, Lánpháirtíochta agus Óige ar aon cheann de na nithe atá luaite thuas 

Tá an Roinn ag glacadh páirt sa Ghrúpa Forfheidhmithe ó bunaíodh i mí na Samhna 2016 é agus 

leanfaidh sí le páirt a ghlacadh ann. 

 

 

 

http://www.tusla.ie/uploads/content/4214-TUSLA_Guide_to_Reporters_Guide_A4_v3.pdf
http://www.tusla.ie/uploads/content/Tusla_-_Best_Practice_Principles_for_Organisations_in_Developing_Children_First_Training_Programmes.pdf
http://www.tusla.ie/uploads/content/4214-TUSLA_Guidance_on_Developing_a_CSS_v3.pdf
http://www.tusla.ie/children-first/children-first-e-learning-programme/

Bearta chun comhlíonadh a chur chun cinn agus a athbhreithniú agus chun tuairisc a thabhairt air  

Nuashonraíodh an Ráiteas um Choimirciú Leanaí ón Roinn i mí Eanáir 2022. Meabhraíodh do 

ghníomhaireachtaí agus do chomhlachtaí cistithe na hoibleagáidí atá orthu faoin Acht um Thús 

Áite do Leanaí, 2015. 

Gach bliain, ceanglaítear ar na Gníomhaireachtaí atá faoi choimirce na Roinne Iompair seicliosta 

faoin gCód Cleachtais chun Comhlachtaí Stáit a Rialú a chomhlánú. Luaitear sa doiciméad sin 

nach bhfuil sáraíocht ag forálacha an Chóid ar aon reachtaíocht iomchuí eile (e.g., an reachtaíocht 

um chosaint leanaí, an reachtaíocht um chomhionannas, an reachtaíocht um fhostaíocht). 

Na sásraí faireacháin agus athbhreithniúcháin atá i bhfeidhm i leith an Phlean 

Déanfar an Plean Forfheidhmithe Earnála seo a athbhreithniú agus, más cuí, a leasú tráth nach 

déanaí na trí bliana ó dháta foilsithe an doiciméid seo.   

AGUISÍN 1 

Comhlachtaí atá faoi choimirce na Roinne Iompair 

Bus Átha Cliath 

Bus Éireann 

CIÉ 

An Coimisiún um Rialáil Eitlíochta 

Coimisinéirí Soilse na hÉireann 

An Coimisiún um Rialáil Iarnróid 

daa plc 

Cuideachta Phort Bhaile Átha Cliath 

Iarnród Éireann 

Údarás Eitlíochta na hÉireann 

An Bord um Thaismí Muirí a Imscrúdú 

An Lia-Bhiúró um Shábháilteacht ar Bhóithre 

An tÚdarás Náisiúnta Iompair 

Cuideachta Phort Chorcaí 

Cuideachta Phort Phort Láirge 

An tÚdarás um Shábháilteacht ar Bhóithre 

Cuideachta Phort na Sionainne agus Fhainge 

Grúpa na Sionainne 

Bonneagar Iompair Éireann 

An Liosta de Leasuithe ar Phlean Forfheidhmithe Earnála na Roinne Iompair 

Uimh. 

Leasaithe 

Dáta Tuairisc 

0.1 19/05/2020 Athruithe ar an liosta Gníomhaireachtaí, ar naisc agus ar an seoladh 

ríomhphoist 

0.2 31/12/2021  Athbhreithniú iomlán 

 
 

 

 

 

 

 

 

 

 

 

 

 

 

 

 

 

 

 

 

 

 

 


